
Яр Чаллы шәһәре муниципаль бюджет гомуми белем бирү учреждениесе 

«М.Вахитов исемендәге гимназия №2»нең татар теле һәм әдәбияты укытучысы 

Нурисламова Энҗе Әзһәм кызы. 

Тема: «Без кайтырбыз, җыр булып…»  (Җәлилчеләр истәлегенә багышланган 

чара) 

Максат: Бөек Ватан сугышында батырларча һәлак булган  җәлилчеләр 

батырлыгын искә төшерү; тормышларына, иҗатларына кызыксыну уяту; 

батырлыкларын, патриотизмын һәм милли горурлыгын күрсәтү; 

Сугышта һәлак булганнарга ихтирам  - хөрмәт хисләре, кешелеклелек 

сыйфатлары, җаваплылык хисләре  тәрбияләү өчен шартлар тудыру; сөйләм 

әдәбен камилләштерү. 

Ватан -Ана (һәйкәл): 

Тыңлагыз, Җәлилче улларым! 

Үлемсез Җир – Ана сүзләрен: 

Сез эшләгән бөек батырлыклар 

Әкият булып калсын сөйләргә. 

Ант иттегез, антны сакладыгыз 

Үлемне дә җиңеп үләргә. 

Улым,  Җәлил, синең  шигырьләрең  

Кайтып җитте туган илеңә, 

Күпме язмыш, күпме өмет кайтты 

Җырың белән туган җиреңә. 

 «Туфрак күмәр тәнне, күмә алмас 

Ялкынлы җыр тулы күңелне, 

«Үлем» диеп әйтеп  буламы соң, 

Җиңеп үлгән мондый үлемне?»  

 (Бер-берсенең иңнәренә кулларын салган унбер батыр тезелеп баскан).  

1.Мин, Гайнан Кормаш, Мари  Республикасының Бәрәңге районы Куян авылы 

егете. Сугышка кадәр  физика-математика укытучысы булып эшләдем, 



драмтүгәрәк җитәкләдем, әдәби әсәрләр укырга яраттым. Мин-тоткыннардан 

торган яшерен оешма җитәкчесе . Безнең оешмага кергән һәр кеше ант итә: 

“Яшерен оешмага керү белән, явыз дошманга каршы соңгы сулышыма кадәр 

сугышырга, Ватаныма һәрьяклап булышырга ант итәм. (Бергә кабатлыйлар) 

Дошман кулына эләксәм, нинди генә җаза-җәберләргә дучар ителсәм дә, 

яшерен оешма турында, дусларым турында бер сүз дә әйтмәскә ант итәм.” 

(Бергә кабатлыйлар). 

2.Мин, Фоат Сәйфелмөлеков, Ташкентта туганмын, Үзбәкстанда сәүдә буенча 

комиссар урынбасары булып эшләдем. Яшерен оешмага  пропагандист итеп 

алындым. Төп бурычым-кораллы восстание әзерләү, корал табу, күрше поляк 

һәм әрмән легионнары белән элемтә урнаштыру. Кулга алынгач, бер генә 

кешене дә сатмадым. Мин үземнең хисемне сезгә А.Алиш шигыре аша 

җиткерәм: 

Сатмас егет илен алтын-көмешләргә, 

Әгәр югалтмаса вөҗданын; 

Алтынны ул чүпкә санар, 

Иң кыйммәтле күрер Ватаным.  

2.Мин - Абдулла Алиш, Татарстанның Куйбышев районы Көек авылы егете, 

балалар язучысы. 

 Төрмәдә язган әкиятемне тыңлагыз әле.” Явыз кара елан , керпене әсир итеп, 

җир астындагы караңгы, сасы базда тота икән. Керпе берни дә эшли алмый- 

елан аны көн-төн сагалый, ди. Качып котылырга бернинди дә әмәл калмагач, 

керпе әкренләп еланга елыша, җаен туры китереп  энәләре белән чәнчеп-чәнчеп 

ала икән.  Еланның тиресе тишкәләнеп беткән, ысылдый-ысылдый оясын 

ташлап чыгарга мәҗбүр булган, ди. Я, әйтегез, керпе кем ул? Ул - без.” 

4.Мин - Фоат Булатов , Уфа губернасы Стәрлетамак районы  Мәләүз  егете, 

скрипкада уйный беләм, спортсмен, һөнәрем - төзүче. 

Гадәттә, фашистлар үлем карарын 99 көннән тормышка ашыралар. Ә без 195 

көн буе үлем карары көттек. Бәлки, миһербанлык сорарлар дип өмет 



иткәннәрдер фашистлар. Үлгәч тә, без сезнең якты, бәхетле киләчәгегездә 

яшәрбез:без бит шуның өчен үз гомерләребезне корбан иттек. 

5. Мин – Муса Җәлил, Оренбург губернасы Мостафа  авылы егете, 

профессиональ  язучы, мандолинада уйный беләм, шахмат  уйнарга яратам.  

Билгеләми гомер озынлыгын 

Еллар саны, картлык җитүе. 

Бәлки, менә шушы үлем безгә 

Мәңге бетмәс җиңү китерер?! 

Мин ант иттем җанны кызганмаска 

Саклар өчен халкым, илемне. 

Йөзәү булса гомрең, син барсын да 

Шушы юлга бирмәс идеңме? 

Чикләнсә дә гомер, яшьлек безнең 

Эзсез сүнә диеп уйлама! 

Әйтсен яшьләр: менә шулай яшәп, 

Шулай үлсәң иде дөньяда! 

(М.Җәлил “Дуска” шигыреннән өзек) 

6. Мин, Марс Шабаев, Уфа губернасы Бәләбәй губернасы  Иске Турай егете 

егете, һөнәрем - Госстрах инспекторы. Яшерен оешма өчен листовкалар 

әзерләдем, аларны таратуда катнаштым. Немец гаскәрләрен мораль яктан 

таркату буенча җинаятьчел эш алып барганым өчен, үлем җәзасына хөкем 

ителдем. Миңа атап, Муса дустым түбәндәге шигырь юлларын язды: 

Исән кайтып илгә, искә алсаң 

Әсирлектә үткән көннәрне, 

Онытма, дус, синең белән 

Бергә елап, бергә көлгәнне. 

Сөйлә минем якын дусларыма, 

Сөйлә  минем сөйгән халкыма, 

Үлде, диеп, шагыйрь тоткынлыкта 

Тугры булып изге антына. 



7. Мин, Әхмәт Симаев, Мәскәү егете,  журналист.  М.Җәлил белән күптәнге 

таныш. Яшерен оешманың радиокомитетында эшләдем. Муса дустым мине  дә 

шигыреннән өлешсез калдырмады: 

Кем иде ул, керсез дуслык белән 

Кулын сузып миңа йөрәктән, 

Әсирлектә кайгы-зарларымны, 

Газабымны минем җиңеләйткән?  

Кем иде ул, батыр сүзе белән 

Якты таңга мине чакырган, 

Көрәш уты салган йөрәгемә 

Үзендәге сүнмәс ялкыннан? 

Рәхмәт, Муса, миңа күрсәткән ышанычың өчен. 

8.Мин, Абдулла Баттал, Татарстан республикасы Алексеевск районы Олы 

Тигәнәле егете, шагыйрь Салих Батталның энесе.  Туган авылымда  клуб 

мөдире булып эшләдем. Шигырьләр дә язгаладым, Һади Такташ шигырьләрен 

яттан сөйли идем. Яшерен оешмада элемтәче булдым. 

9. Мин, Зиннәт Хәсәнов, Сарман районы Иске Кәшер авылы егете, гармунда 

уйныйм, спортны яратам. Безнең авылда Ябалак тау дип йөртелгән калкулык 

бар. Элек-электән үк, сугышка яки чит җиргә чыгып китәргә әзерләнгән 

егетләр, тау башына менеп, шул текә кыя-ташка исемнәрен чокып калдыра 

торган булганнар. Исеме язылган кеше туган авылына исән-имин әйләнеп 

кайта, имеш.  Анда минем исемем дә бар... 

 Легионда восстание планнарын корганда, мине 3 батальонның командиры 

постына тәкъдим иттеләр. Җәлил иң соңгы минутында, гильотина пычагы 

астына барыр алдыннан минем  белән басып торды.  

10.Мин, Әхәт Атнашев, Петропавловскта туганмын, һөнәрем буенча –пешекче, 

мандолинода уйный беләм, сугышка кадәр массовый күренешләрдә катнашып, 

телефильмда төштем. Яшерен оешмага листовкалар алып кайтып тараттым. 

Без-җиңелмәс данлы ил батыры, 

Һич какшамас изге антыбыз, 



Зур давыллар һәм даулар аркылы 

Таң аттырып, бер көн илгә кайтырбыз. (М.Җәлил “Кайту маршы”) 

11. Мин, Галләнур Бохараев, Башкортстан егете, һөнәрем- Дәүләт банкында 

хисапчы. Яшерен оешмада  Әхәт Атнашев белән эшләдем. 

 Без – җәлилчеләр! Якты дөньяга дәшәбез! «Йокың сакмы, дөнья? Ни 

уйлыйсың, дөнья? Без, дәһшәтле сугышның җәзалап үтерелгән корбаннары, 

сезгә - исән кешеләргә дәшәбез! Җирне саклагыз! Җирнең бәхете- исәннәр 

бәхете. Ә без сезгә бер җыр булып әйләнеп кайтырбыз...» 

Ватан - Ана: 

 Көннәрегез авыр булды, 

Юлларыгыз чокыр, тигезсез... 

Ә шулай да, борчылмагыз, 

Ватан өчен җанын биргәннәр 

Мәңге яши,алар үлемсез! 

Сез – улларым, мәңге үлемсез! 

Җәлилчеләр М.Җәлилнең “Җырларым”ны башкаралар.(С. Сәйдәшев көе. 

Искәрмә: Бу сүзләргә Р. Яхин да көй язган, романс кебек башкарыла). 

 

 


